Дәрес проектына аннотация
Проектның темасы: Антонимнар (Иҗади тема: Тормыш капма-каршылыклардан тора)

Дәрес проектының авторы:Зайнуллина Эльвира Тимеряновна, Алабуга шәһәре 10 нчы урта мәктәбенең татар теле һәм әдәбияты укытучысы.
Проект 10 нчы сыйныфта “Антонимнар” темасын өйрәнүгә нигезләнә. Бу сыйныфта “Лексикология һәм лексикография” бүлегенә барлыгы 20 сәгать бирелә. Белгәнебезчә, 10нчы сыйныфта тел гыйлеме буенча алынган белемнәр ныгытыла, системага салына, кабатлана. Һәр үзләштерелгән мәгълүмат укучының хәтерендә калсын өчен, аны тормыш белән бәйләргә, укучының үз эшчәнлеге аша үткәрергә кирәк. Бу сыйныфта инде укучылар төрле өлкәдә мәгълүматлы, компьютер һәм интернет белән яхшы таныш, шуңа күрә дәресләрне проект методын кулланып үткәрү уңай нәтиҗә бирә. Беренчедән, бу алым укучыны тар кысалардан чыгара, эш укытучы җитәкчелегендә алып барылса да, укучылар шактый ук мөстәкыйльлеккә ия, ягъни алар проектның темасын, тормышка ашыру юлларын үзләре эзли, соңгы нәтиҗәләрне дә үзләре ясый. Алар иҗат иткән белем продукциясенең башкалар белән эшләгәндә дә кулланыла алуы, яхшы эшләрнең киң аудиториягә чыгарылуы укучыларда җаваплылык хисен арттыра, кызыклы, кабатланмас алымнар, үзенчәлекле биремнәр эзләүгә этәрә. 
Бу эшләрне кечкенә сыйныфлар белән эшләгәндә, аерым алганда, татар төркемнәренең 2нче, 5нче сыйныфларында һәм сөйләм үстерү максатында рус төркемнәрендә кулланырга мөмкин. 
Программада антонимнарны өйрәнүгә бер дәрес карала, икенче дәрес антонимнарны сөйләмдә куллана белүне ачыклау максатында кабатлау дәресе итеп үткәрелә. Беренче дәрестә укучылар материалны үзләштерү һәм проект төзү өстендә эшлиләр, икенче дәрестә проектлар яклана. Гадәттә, бу ачык дәрес рәвешендә  уза, чөнки тыңлаучы аудитория зуррак булган саен, укучыларга кызыграк. 

         Көтелгән нәтиҗәләр: үз эшчәнлекләре нәтиҗәсендә укучылар теманы яхшы үзләштерә,теоретик белемнәрне гамәли кулланырга өйрәнә. Проект барышында укучылар сүзнең нинди зур әһәмияткә ия булуын ачыклыйлар, сүзлекләр,  мәкальләр, кызыклы текстлар белән эш барышында аларның сөйләм теле байый, алар проблеманы чишүнең төрле юллары булуын аңлыйлар һәм төркемнәрдә үзара килешеп эшләү, эш белән җитәкчелек итү күнекмәләрен ныгыталар, үз фикерләрен җиткерергә өйрәнәләр. Укучыларда дәрескә уңай мотивация формалаша, барысы да, белемнәрне үзләштерү дәрәҗәсе төрле булуга карамастан, актив эшчәнлеккә тартыла, үзләренең һәм төркемдәшләренең эшен бәяләү мөмкинлеге ала.
         Бу проект эшендә кулланырга мөмкин булган эш формалары: буклет ясау, газета чыгару, терәк схема ясау, таблица тутыру,брошюра ясау, электрон презентация эшләү. 

Проект методы белән оештырылган педагогик процесска хас сыйфатлар: укучы эшчәнлеге тормыш тәҗрибәсенә, җәмгыять яшәешенә бәйле проблемаларны хәл итүгә буйсына; проектлар мәҗбүри рәвештә уңай нәтиҗә бирә, тискәре нәтиҗәле проектлар эшләнми; проект идеясен (теманы, биремне) билгеләүдә укучыларның шәхси теләге , кызыксынуы исәпкә алына; проект эшләү этаплары һәм нәтиҗә бирү формалары укучылар тарафыннан киңәшләшеп башкарыла; эш барышында катнашучылар үзара информация алышалар; проектлау күмәк рәвештә төркемнәрдә алып барыла; проектлау барышында төркемнәр һәм һәр укучы үз эшенә рефлексия ясый; катлаулы мәсьәләләр буенча фикер алышу, дискуссияләр оештырыла; проектлау процессы катгый алгоритмга буйсына, ул проект асылыннан чыгып, укучылар тарафыннан төзелә; укучылар эш барышында кирәк булган информацияне генә эзлиләр һәм үзләштерәләр.

Проект-дәрес түбәндәге этапларны үз эченә ала: 

         Беренче этап.Укытучы, дәресне планлаштырганда,төрле чыганаклардан проект өчен мәгълүмат туплый, укучыларны кызыксындыру максатында буклет, презентация төзи ала, укучылар эшчәнлегендә кирәк булачак дидактик материал әзерли, группада эшне бәяләү, укучының үз-үзен бәяләү кәгазьләрен төзи, укучыларның презентацияләрен бәяләү өчен критерийлар билгели. Башта, проект темасы буенча проект башланганчы, укучыларның белемнәрен тикшерү эше башкарыла, укучыларның белемнәре тигезләнә. 

Төп этап. 1.Проект-дәреснең  максаты, эзлеклелеге турында презентация күрсәтелә, буклетлар таратыла. 2.Дәрестә хәл ителергә тиешле проблема һәм уку мәсьәләләре билгеләнә. 3.Эзләнү эше өчен темалар ачыклана. 4.Мәгълүмат алу өчен чыганаклар атала. 5.Проектны тәкъдир итү алымнары билгеләнә, укучылар проект эшенең формалары белән таныштырыла. 6.Төркемнәр формалаштырыла. 7.Укучылар төркемнәрдә проблема өстендә эшли, укытучы ярдәмендә проектның моделен, эш алгоритмын төзи, материалны иҗади эшкәртә, башкаларны тикшерү өчен биремнәр эшли. 8.Эш нәтиҗәләрен презентацияләү, анализлау буенча киңәшләр бирелә.
         Йомгаклау этабы. Проект темасы буенча ачык дәрес. Укучылар чыгышы. Алдан бирелгән критерийлар белән укучылар иҗатын анализлау, бәяләү оештырыла.
Бирелгән материалларны карау алгоритмы: укучыларны кызыксындыру максатында эшләнгән буклетлар, укытучының старт презентациясе, проект эшенең үзенчәлекләре турында аңлатма презентация карала, укытучы визиткасында кулланылган ресурслар, мәгълүмат алу чыганаклары, методик күрсәтмәләр бирелә, үрнәк максатында укучыларның эшләре һәм аларны бәяләү критерийлары тәкъдим ителә. Ахырда дәрес барышы турында мәгълүмат урнаштырылды.  Эшне http://wiki.kamipkpk.ru/index.php?title=%D0%   сайтында  карарга була. 
